
Ckomnje

JJO TMPETCEJIATEJIOT HA COBPAHUETO
HA PEITYBJIMKA MAKEJJOHHJA

CKOINIJE

Bp3 ocHoBa Ha uieHoT 91, anuHeja 2 of YcTaBoT Ha Penybnuka MakepoHuja u
wienosute 132, 137 u 170 op [lenoBuukor Ha CobpaHueTo Ha Peny6inka
Maxkenonuja, Brasata Ha Peny6irka Makenonuja Bu nognecysa [Tpepsior-3akoH
3a U3MeHyBame 1 [JONOJIHyBambe Ha 3aKOHOT 3a XapTHM 07} BPeJHOCT, 10 CKpaTeHa
MOCTAIKa, IITO O YTBPAY Ha CeIHMLaTa, OJjp>KaHa Ha 17.4.2018 roguHa.

3a npercraBHuIM Ha Brnasara Ha Peny6aunka Makegnonuja Bo Cobpanuero ce
onpegenenu f-p [lparan TeBmoBCKH, MMHUCTEP 3a dunancuu u p-p lupere
Enesu, 3aMeHMK HA MMHUCTepoT 3a ¢uHaHcuM, a 3a ToBepeHuuu EjeHa
TpnkoBcKa, Ap)kaBeH cekpeTap BO MHHUCTEPCTBOTO 3a ¢punancuu, Buonera
CrojaHoBcKa - [leTpoBcKa, ApyKaBeH COBETHUK BO MUHMCTEPCTBOTO 3a ¢punaHCUM
1 Jlenue TaracoBcka, pakOBOAUTEJ Ha CEKTOP BO MUHICTEPCTBOTO 3a (PMHAHCHH.

3AMEHUK HA ITPETCEJJATEJIOT
HA BJIAJIATA HA PEIIYBJIMKA
MAKEJIOHHJA





ВОВЕД

I.ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за изменување и дополнување на Законот за хартии од вредност („Службен весник на Република Македонија“ бр.13/13) се воведе обврска акционерските друштва кои не котираа на берза,  а кои ги исполнуваа условите за котација утврдени во Правилата за котација на Берзата, да се вклучат на задолжителна котација на Берзата. Обврската за задолжителна котација беше предвидена за период од пет години и истата истекува заклучно со април 2018 година. Со воведување на задолжителната котација, бројот на котирани друштва на официјалниот пазар на Берзата се зголеми од 32 друштва на 31.12.2012 година на 116 друштва на 31.12.2013 година. Воведувањето на мерката за задолжителна котацијата даде позитивни ефекти врз транспарентноста на акционерските друштва и развивањето на свеста за предностите од присуство на Берзата. Имајќи предвид дека мерката за задолжителна котација е позитивна за пазарот на капитал во Република Македонија, особено во делот на зголемување на свесноста на компаниите во однос на нивните обврски за транспарентност, со предлог законот се предлага продолжување на рокот за задолжителна котација за период од уште две години. 

Во почетокот на 2016 година, започна да функционира регионалниот проект за пренасочување на налозите за купопродажба на хартии од вредност SEE Link, кој овозможува пренасочување на налозите на инвеститорите во хартии од вредност до овластени посредници на пазарот на хартии од вредност надвор од Република Македонија, односно кон овластените учесници на пазарот на хартии  од вредност во Република Македонија. Во моментов, актуелната законска и подзаконска регулатива во Република Македонија не предвидува одредби во однос на воспоставувањето на форми на соработка на депозитарот со други депозитари и институции, ниту пак предвидува начини за реализација на порамнување на прекугранични трансакции од страна на депозитарот. Поради тоа, со измената се уредува можноста овластен депозитар да извршува порамнување на прекугранични трансакции, при што се уредува и начинот на поврзување на овластениот депозитар со странските депозитари. 

Согласно постојната законска регулатива, членки на депозитарот се брокерски куќи и банки кои имаат дозвола за работење со хартии од вредност од страна на Комисијата за хартии од вредност. Банките учествуваат и во склучување на трансакции на пазарот преку шалтер, а исто така се јавуваат и во улога на депозитарни банки кои се чувари на имот согласно Законот за инвестициски фондови и Законот за капитално финансирано пензиско осигурување. Во вакви случаи банките не мора да имаат дозвола за работа од Комисијата, а за вршење на овие работи е потребно да бидат директни учесници во процесот на порамнување на склучените трансакции. Поради тоа, со измената се предлага банки во Република Македонија кои вршат активност чувар на имот или склучуваат трансакции на пазарот преку шалтер да бидат директни учесници во постапката на порамнување на трансакциите со хартиите од вредност. 

Согласно постојната законска регулатива нетрговски пренос може да се врши врз основа на: договор за подарок, реализација на договор за залог на хартии од вредност, наследство и  судска одлука. Со цел да се опфатат сите случаи кога се врши нетрговски пренос со хартии од вредност, со измената на законот како основ за нетрговски пренос се воведува и следниве можности: вложување како непаричен влог при основања и зголемување на основна главнина во трговски друштва и статусни промени согласно Законот за трговските друштва, распределба по завршување на постапки за стечај и ликвидација и кога врз основа на закон се наложува пренос на сопственост на хартии од вредност.
II. ЦЕЛИ, НАЧЕЛА И ОСНОВНИ РЕШЕНИЈА 

Основните цели поради кои се предлага овој закон се:  
-да се продолжи рокот за задолжителна котација, со што ќе се задржи свесноста  на компаниите во однос на нивните обврски за транспарентност,

-да се овозможи порамнување на прекугранични трансакции преку поврзување на депозитарот со странски депозитари.

-да се овозможи банки во Република Македонија кои вршат активност чувар на имот или склучуваат трансакции на пазарот преку шалтер да бидат директни учесници во постапката на порамнување на трансакциите со хартиите од вредност,

-да се опфатат сите случаи кога се врши нетрговски пренос со хартии од вредност, како што се: вложување како непаричен влог при основања и зголемување на основна главнина во трговски друштва и статусни промени согласно Законот за трговските друштва, распределба по завршување на постапки за стечај и ликвидација и кога врз основа на закон се наложува пренос на сопственост на хартии од вредност.

Предлог  - законот за изменување и дополнување на Законот за хартии од вредност се заснова врз истите начела врз кои се заснова и постојниот закон.

Основни решенија на предлогот на закон се:
-да се продолжи рокот за задолжителна котација за период од две години,

-да се уреди можноста овластен депозитар да извршува порамнување на прекугранични трансакции,

-да се овозможи банки чувари на имот и банки кои учествуваат во трансакции склучени на пазари преку шалтер да бидат директни учесници во постапката на порамнување на трансакциите со хартиите од вредност,

-да се скрати времето на порамнување на трансакциите од три на два дена,

-да се прошират основите за вршење на нетрговски пренос со хартии од вредност.

III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ - ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

Законот чие донесување се предлага не повлекува обврска за обезбедување средства за неговото спроведување од Буџетот на Република Македонија.
IV.ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Законот не повлекува обврска за обезбедување дополнителни финансиски средства за неговото спроведување и материјални обврски за одделни субјекти. 
V. СКРАТЕНА ПОСТАПКА ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ХАРТИИ ОД ВРЕДНОСТ
Согласно член 170 од Деловникот на Собранието на Република Македонија се предлага законот да се донесе по скратена постапка од причина што не е во прашање обемен и сложен закон
ПРЕДЛОГ - ЗАКОН 
ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ХАРТИИ ОД ВРЕДНОСТ
Член 1

Во Законот за хартии од вредност („Службен весник на Република Македонија“         бр. 95/05, 25/07, 7/08, 57/10, 135/11, 13/13, 188/13, 43/14, 15/15, 154/15, 192/15 и 23/16), во членот 32, став (1) во точката г) зборовите „според принципот испорака наспроти плаќање“ се бришат.

Во точката е) сврзникот „и“ на крајот од реченицата се заменува со точка и запирка.

Во точката ж) точката на крајот од реченицата се заменува со сврзникот „и” и се додава нова точка з) која гласи: 

„з) вршење на услуги во постапки за преземање на  акционерски друштва согласно Законот за преземање на акционерските друштва. “
Во ставот (2) зборовите „во име на“ се заменуваат со зборот „за“. 
Член 2

Во членот 38 по ставот (1) се додава нов став (2) кој гласи:

“(2) По исклучок од став (1) на овој член, членки на депозитарот можат да бидат и банки без дозвола за работа со хартии од вредност од Комисијата, доколку банката ги користи услугите на депозитарот само за порамнување на трансакции со хартии од вредност склучени на пазари преку шалтер организирани од страна на Народна банка на Република Македонија и банки со добиена согласност од Народна банка на Република Македонија за давање на услуги на чување на имот.”
Ставовите (2), (3), (4), (5), (6), (7) и (8) стануваат ставови (3), (4), (5), (6), (7), (8) и (9).
Член 3

Во членот 54 во точката 3) сврзникот „и“ на крајот од реченицата се заменува со точка и запирка.

Во  точката 4) точката на крајот од реченицата се заменува со точка и запирка и се додаваат четири нови точки 5), 6), 7) и 8) кои гласат:

„5) вложување на хартии од вредност како непаричен влог при основања или зголемување на основна главнина во трговски друштва и статусни промени согласно Законот за трговските друштва;
6) распределба на хартии од вредност по завршување на постапки за стечај и ликвидација;
7) отстапување на хартии од вредност за време на живот и 
8) закон во кој е предвидена обврска за пренос на сопственост на хартии од вредност. “

Член 4

По членот 60 се додаваат четири нови наслови и четири нови члена 60-а, 60-б,  60-в и 60-г кои гласат:
„Нетрговски пренос преку вложување како непаричен влог при основања и зголемување на основна главнина во трговски друштва и статусни промени
Член 60-а
Нетрговски пренос преку вложување како непаричен влог при основање и зголемување на основна главнина на трговски друштва и стекнување и отуѓување на правата на сопственост на хартиите од вредност врз основа на статусни промени на трговските друштва се врши врз основа на  актите донесени од надлежните органи на трговските друштва согласно Законот за трговските друштва и решение за спроведен упис во Трговскиот регистар.

Нетрговски пренос по пат на распределба по завршување на постапки за стечај и ликвидација

Член 60-б

Нетрговскиот пренос по пат на распределба по завршување на постапки за стечај и ликвидација се врши врз основа на правосилна судска одлука и одлука за ликвидација донесена од надлежен суд или ликвидатор.
Нетрговски пренос по пат на отстапување на имот за време на живот
Член 60-в

Нетрговски пренос по пат на отстапување на имот за време на живот се врши врз основа на договор за отстапување на имот за време на живот, склучен во писмена форма и заверен од нотар.

Нетрговски пренос наложен врз основа на закон

Член 60-г
Стекнување и отуѓување на права на сопственост на хартии од вредност се врши кога нетрговскиот пренос е обврска превидена со закон.“
Член 5
Во членот 62 во ставот (2) точката на крајот од реченицата се заменува со запирка и се додаваат зборовите „како и порамнување на склучени прекугранични трансакции со хартии од вредност.“
По ставот (4) се додава нов став (5) кој гласи:

„(5) За порамнување на склучени прекугранични трансакции со хартии од вредност од став (2) на овој член, депозитарот може врз основа на склучен договор да се поврзува со странски депозитари односно странски институции кои вршат порамнување на хартии од вредност.“
Член 6
Во членот 63 насловот на членот  се менува и гласи: „Принцип на порамнување“.

Во ставот (1) по зборовите „испорака наспроти плаќање“ се додаваат зборовите „или со користење на други принципи на порамнување (испорака наспроти испорака, испорака без плаќање).“

Член 7
Во членот 64 зборот  „три“ се заменува со зборот „два“.
Член 8
Во членот 66-а, во ставот (2) точката на крајот од реченицата се брише и се додаваат зборовите „на трансакции склучени на овластена берза“.
Член 9
Во членот 25 од Законот за изменување и дополнување на Законот за хартии од вредност („Службен весник на Република Македонија“ бр.13/2013), зборовите „30 април 2018 година“ се заменуваат со зборовите „30 април 2020 година“.

Член 10
Одредбите на членовите 2 и 5 од овој закон, ќе отпочнат да се применуваат од 1 ноември 2018 година.
Член 11
Овој закон влегува во сила со денот на објавувањето во „Службен весник на Република Македонија“. 

ОБРАЗЛОЖЕНИЕ

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ - ЗАКОНОТ 

Со членот 1 од Предлог - законот се брише дел од одредбата која го уредува начинот на порамнување на трговските трансакции. Бришењето на овој дел од одредбата е поради воведување на нови начини на порамнување кои се употребуваат во меѓународни рамки, така што со бришење на оваа одредба се трга ограничувањето порамнувањето на трговските трансакции да се врши само согласно принципот испорака наспроти праќање и се остава простор да се користат и други начини на порамнување (Закон за преземање на акционерските друштва - принципот „испорака наспроти испорака“ кога понудувачот може да понуди други хартии од вредност за замена како надоместок во постапката за преземање, Генералниот репо договор - пренос на сопственост на хартии од вредност без пренос на парични средства, врз основа на изложеност и замена на хартии од вредност кај склучени репо-трансакции и други). Исто така со членот 1 од Предлог законот се врши дополнување на функциите на депозитарот од причина што депозитарот врши и други функции и согласно други закони (Закон за преземање на акционерски друштва).

Со членот 2 од Предлогот на законот се врши доуредување постојната законска регулатива во делот на членството во депозитарот. Согласно постојната законска регулатива, членки на депозитарот се брокерски куќи и банки кои имаат дозвола за работење со хартии од вредност од страна на Комисијата за хартии од вредност. Банките учествуваат и во склучување на трансакции на пазарот преку шалтер, а исто така се јавуваат и во улога на депозитарни банки кои се чувари на имот согласно Законот за инвестициски фондови и Законот за капитално финансирано пензиско осигурување. Во вакви случаи банките не мора да имаат дозвола за работа од Комисијата, а за вршење на овие работи е потребно да бидат директни учесници во процесот на порамнување на склучените трансакции. Поради тоа, со измената се предлага банки во Република Македонија кои вршат активност чувар на имот или склучуваат трансакции на пазари преку шалтер да бидат директни учесници во постапката на порамнување на трансакциите со хартиите од вредност. 

Со членот 3 од Предлогот на законот се врши доуредување на одредбите кои се однесуваат на нетрговски пренос. Согласно постојната законска регулатива нетрговски пренос може да се врши врз основа на:  договор за подарок, реализација на договор за залог на хартии од вредност, наследство и  судска одлука. Со цел да се опфатат сите случаи кога се врши нетрговски пренос со хартии од вредност, со измената на законот како основ за нетрговски пренос се воведува и следниве можности:  вложување како непаричен влог при основања и зголемување на основна главнина во трговски друштва и статусни промени согласно Законот за трговските друштва, распределба по завршување на постапки за стечај и ликвидација, отстапување на хартии од вредност за време на живот и кога врз основа на закон се наложува пренос на сопственост на хартии од вредност. 
Со членот 4 од Предлогот на законот се додаваат четири нови члена 60-а, 60-б, 60-в и 60-г со кои се уредува начинот на вршењето на новопредложените дозволени нетрговски преноси.

Со членот 5 од Предлогот на законот се врши дополнување на членот 62 од постојниот закон кој се однесува на порамнување на трансакции со хартии од вредност. Со измената се дополнува дека депозитарот може да врши и порамнување на прекугранични трговски трансакции. За порамнувањето на склучените прекугранични трансакции депозитарот може да се поврзува со странски депозитари односно странски институции кои вршат порамнување на хартии од вредност, при што ваквото поврзување депозитарот го врши врз основа на склучен договор. 

Со членот 6 од Предлог - законот се уредува можноста преносот на хартии од вредност да може да се врши и со користење на други принципи за порамнување, а не само на принципот испорака наспроти плаќање. Оваа измена се предлага од причина што во пракса се јавуваат ситуации каде е потребно да се изврши пренос на хартии од вредност, а таквиот пренос не може да се изврши согласно постојниот принцип пропишан во законот „испорака наспроти плаќање. Така согласно Законот за преземање на акционерски друштва  понудувачот може да понуди други хартии од вредност за замена како надоместок во постапката за преземање. Во овој случај би се користел принципот на порамнување - испорака наспроти испорака.  Слична постапка е пропишана и во Генералниот репо договор каде може да се изврши замена на хартиите од вредност при репо-трансакции. Според Правилникот за начинот и постапката за порамнување на трансакциите со хартии од вредност на пазарите преку шалтер, депозитарот врши пренос на сопственост на хартии од вредност без пренос на парични средства, врз основа на изложеност и замена на хартии од вредност кај склучени репо-трансакции. Поради тоа со измената се предлага да се превидат и овие алтернативи за плаќање, кои постојат и кај други депозитари, а начинот на нивното реализирање ќе се уредува согласно други закони и акти и ќе бидат соодветно пренесени во Правилата за работа на ЦДХВ, на кои согласност дава КХВ.

Со членот 7 од Предлогот на законот се скратува времето потребно за порамнување на трговските трансакции од три на два работни дена. Оваа измена е во насока на  следење на меѓународните стандарди и пракси, согласно кои времето потребно за порамнување на трговските трансакции е два работни дена.

Со членот 8 од Предлогот на законот се врши дополнување на членот 66-а кој се однесува на Гарантниот фонд, односно се прецизира дека гарантниот фонд се користи за порамнување на трансакции склучени на овластена берза.

Со членот 9 се продолжува рокот за задолжителна котација за период од уште две години, односно до 30 април 2020 година.
Со членот 10 од Предлог законот се дава одложна примена на членот 2 и членот 5 од Предлог законот. 

Со членот 11 се уредува влегувањето во сила на предложените измени. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените одредби се усогласени со позитивните законски прописи во Република Македонија кои регулираат исти или слични правни работи, така што се меѓусебно поврзани и применливи, создавајќи прават правна целина.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложениот текст на Предлог - законот за изменување и дополнување на Законот за хартии од вредност се продолжува рокот за задолжителна котација за период од уште две години и се овозможува порамнување на прекугранични трансакции преку поврзување на депозитарот со странски депозитари.
ИЗВОД НА ОДРЕДБИ ОД

ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ХАРТИИ ОД ВРЕДНОСТ КОИ СЕ ИЗМЕНУВААТ ИЛИ ДОПОЛНУВААТ
Функции на депозитарот
Член 32

(1) Функции на депозитарот се: 

а) регистрирање на издавањето и преносот на хартиите од вредност во Република Македонија како електронски запис (водење регистар на хартии од вредност); 

б) давање меѓународен број за идентификација на хартиите од вредност (ИСИН) за сите емисии на хартии од вредност;
 
в) запишување на сопствениците на хартии од вредност; 

г) порамнување на трговските трансакции според принципот испорака наспроти плаќање; 
д) вршење на нетрговските преноси; 

ѓ) овозможување услови за позајмување на хартиите од вредност; 

е) следење на финансиската состојба на неговите членки, со цел управување со ризикот поврзан со можно непорамнување на трговските трансакции и 

ж) вршење дополнителни услуги за издавачите на хартии од вредност.

(2) Депозитарот во име на издавачите на хартии од вредност, може да ги врши следниве дополнителни услуги: 

а) доставување на ажуриран список на сите постојни сопственици на хартии од вредност издадени од тој издавач и 

б) вршење на други услуги во врска со издадените хартии од вредност како што се пресметка и исплата на дивиденда и/или камата, известување за собранија на акционерите и слично.

Членки на депозитар

Член 38

(1) Овластени учесници на пазарот на хартии од вредност и друштва за управување со инвестициски фондови со добиена дозвола за работа од Комисијата, можат да бидат членки на депозитарот.

(2) Членка на депозитарот не мора да биде и акционер на депозитарот.

(3) Депозитарот донесува правила за членство со кои поблиску се утврдуваат правата и обврските за членство, обврските и правата на членките на депозитарот согласно со овој закон и статутот на депозитарот.

(4) Депозитарот е должен на секое правно лице да му дозволи да стане членка на депозитарот доколку ги исполнува условите утврдени во неговите правила за членство.

(5) Со правилата за членство во депозитар се пропишува дека членот на депозитар мора: 
а) да има дозвола за работа со хартии од вредност од Комисијата;
 
б) да биде соодветно организационо и технички опремен; 

в) да ги исполнува другите услови пропишани од Комисијата и депозитарот и 

г) да доставува до депозитарот копии од финансиските извештаи кои согласно со овој закон ги доставува до Комисијата.

(6) Според правилата на депозитар за членство, правното лице кое сака да стане членка во депозитарот ја поднесува следнава документација: 

а) писмено барање во форма и содржина пропишана од депозитарот; 

б) примерок од статутот;
 
в) примерок од дозволата за работа со хартии од вредност и 

г) дополнителни информации коишто може да ги бара депозитарот согласно со правилата за членство.

(7) Овластените учесници на пазарот на хартии од вредност чие барање за членство е одбиено можат да поднесат жалба до Комисијата во рок од 15 дена од приемот на одлуката.

(8) Сите членки на депозитарот се должни да ги почитуваат актите на депозитарот.

Дозволени нетрговски преноси

Член 54

Сопственоста на хартии од вредност, освен преку трговските трансакции и примарниот пазар на хартии од вредност, може да се стекне или да се отуѓи и врз основа на: 

1) договор за подарок; 

2) реализација на договор за залог на хартии од вредност; 

3) наследство и 

4) судска одлука.

Порамнување на трговските трансакции во депозитарот

Член 62

(1) Порамнувањето на сите трговски трансакции со хартии од вредност се врши во депозитар.

(2) Депозитарот може да врши порамнување на трговски трансакции кои се склучени на овластени берзи и на пазари на краткорочни хартии од вредност регулирани од страна на Народната банка на Република Македонија.

(3) За порамнување на благајнички записи не важи одредбата од ставот (1) на овој член.

(4) При порамнување на трговските трансакции, преносот на пари и преносот на хартии од вредност ќе се сметаат за конечни и неотповикливи.

Принцип за порамнување “испорака наспроти плаќање“

Член 63

Обврските за пренос на хартиите од вредност, настанати врз основа на трговските трансакции, се намируваат со истовремена промена на правото на сопственост на хартијата од вредност од сметката на продавачот на сметката на купувачот и уплата на паричниот износ за купените хартии од вредност, согласно со принципот “испорака наспроти плаќање“.
Чување и евидентирање на документацијата за вршење нетрговски пренос

Време на порамнување на трансакциите

Член 64

Порамнувањето на трговските трансакции со хартии од вредност може да се врши веднаш, но не подоцна од три работни дена од денот на склучувањето на трансакцијата.

Гарантен фонд

Член 66-а

(1) Депозитарот за хартии од вредност задолжително формира гарантен фонд.

(2) Гарантниот фонд го сочинуваат задолжителните уплати на членките на депозитарот кои ги користат услугите на порамнување.

(3) Средствата на гарантниот фонд се користат исклучиво за намирување на обврските на членките на депозитарот, кога нема доволно парични средства за порамнување на трговските трансакции со хартии од вредност.

(4) Депозитарот со правила го уредува начинот и висината на уплатите од ставот (2) на овој член и користењето на средствата од гарантниот фонд.

(5) Комисијата дава согласност на правилата од ставот (4) на овој член и нивните измени и дополнувања.

Член 25

Одредбите од членот 1 со кој се дополнува членот 2 точка 2 за делот за задолжителна котација, членот 5 со кој се дополнува нов член 80-а и членот 22 од овој закон, престануваат да важат на 30 април 2018 година.

